KM 10/03 Reglar om nominasjon ved utnemning av biskop

Kyrkjemøtet sitt vedtak

A.
Kyrkjemøtet går inn for å gjennomføre ei prøveordning om nominasjon m.v. av biskop med fylgjande hovudelement:

1
Bispedømerådet ber sokneråda i det aktuelle bispedømet om å foreslå tre kandidatar overfor bispedømerådet. Soknerådet skal kalle inn til soknemøte for å få inn forslag til kandidatar. Soknemøtet foreslår tre personar overfor soknerådet ved skriftleg avstemming. Soknerådet står for oppteljinga på soknemøtet og kunngjer namna til dei tre personane som fekk flest røyster og  kor mange røyster kvar av dei fekk. 

2
Soknerådet foreslår tre kandidatar overfor bispedømerådet i alfabetisk rekkefølgje. Forslaget bør ha kandidatar av begge kjønn. Soknerådet bør grunngje forslaget. Dersom soknerådet foreslår andre kandidatar enn dei soknemøtet har foreslått, skal også forslaget frå soknemøtet sendast bispedømerådet.


3
Personar og instansar utanfor bispedømet kan også sende inn namn på kandidatar til bispedømerådet.

4
Bispedømerådet kunngjer namna på alle som er foreslått. Dei 20 kandidatane som er foreslått av flest sokneråd, vert særskilt angitt, med kor mange sokneråd som har foreslått kvar enkelt person.

5
Bispedømerådet nominerer sju kandidatar. Begge kjønn skal vere representert. Minst tre av kandidatane bør veljast blant dei 20 som er foreslått av flest sokneråd. Kvart medlem i bispedømerådet røyster på fem kandidatar. For å bli nominert må ein kandidat få minst to stemmer i rådet.

6
Bispedømmerådet kan innhente referansar, men ikkje gjere bruk av intervju i denne fasen.

7
Bispedømerådet bør utarbeide nokre spørsmål som kandidatane skal svare på. Spørsmål og svar, saman med dei biografiske opplysningane, gjerast offentlege og sendast til dei som skal røyste .
8
Dei med røysterett kan berre røyste på dei sju nominerte kandidatane.

9
Etter at resultatet av oppteljinga ligg føre vert røystene til dei ulike kategoriane med røysterett presentert (kategori a: sokneråda, kategori b: prestane og dei andre vigsla, kategori c: prostane og teologiprofessorane) kvar for seg med tal for røyster som nr. 1, 2 og 3. Vidare skal ein opplyse om det samla talet på røyster for kvar av kategoriane og totalt. Ved oppteljinga av det samla røystetalet tel røyster som nr. 1 med 1, røyster som nr. 2 med 2/3 og røyster som nr. 3 med 1/3. 

10
Det aktuelle bispedømerådet, Kyrkjerådet og biskopane kjem med tilråding om kven av dei tre kandidatane som har fått  flest røyster, som dei meiner er best skikka til å bli utnemnt. Tilrådinga skal omfatte alle dei tre personane og skal grunngjevast.

Biskopen i det aktuelle bispedømet tek på vanleg måte del i handsaminga i bispedømmerådet, men dette embetet gjev ikkje eiga tilråding.

Det bør gjennomførast intervju med dei tre kandidatane før Kyrkjerådet, biskopane og bispedømerådet kjem med sine fråsegner. Intervjugruppa bør vere sett saman av ein som er peika ut av det aktuelle bispedømerådet, ein som er peika ut av Kyrkjerådet og ein som er peika ut av Bispemøtet.

B.
 Kyrkjemøtet ber Kongen om å utnemne ein av dei tre kandidatane som totalt har fått flest røyster.
C.
 Kyrkjemøtet ber om at departementet legg til rette for at prøveordninga kan gjennomførast når første bispesete blir ledig.

